
Svim medijima – dostavlja se
Elektroprivreda BiH krši Zakon o slobodi pristupa informacijama
Elektroprivreda BiH odbila je dostaviti Transparency International BiH ugovor koji je sklopila sa Rudnap Group a.d. Beograd, označivši ga povjerljivim, bez prethodno sprovedenog testa javnog interesa
Banja Luka, 15. decembar 2011. – Nakon što je Transparency International Bosne i Hercegovine (TI BiH) uputio zahtjev Elektroprivredi BiH da dostavi ugovor koji je sklopila sa Rudnap Group a.d. Beograd, Elektroprivreda je dostavila odgovor da je ugovor povjerljiv, te je uputila TI BiH da od Rudnap konzorcijuma traži saglasnost za dostavljanje pomenutog ugovora.
Elektroprivreda je ovim na više načina prekršila Zakon o slobodi pristupa informacijama BiH, prije svega što nije dostavila ugovor koji je kao javno preduzeće prema Zakonu obavezna dostaviti, te što odgovor TI BiH-u nije dostavljen u formi rješenja, čime se TI BiH-u oduzimaju pravna sredstva za žalbu na odgovore. 
S druge strane, Elektroprivreda je odmah odbila dostaviti odgovor i označila ugovor povjerljivim, iako je prvo bila obavezna sprovesti test javnog interesa kojim bi se utvrdilo da li je opravdana tajnost ugovora. U isto vrijeme, Elektroprivreda je kao potpisnica ugovora dužna tražiti odobrenje od kompanije s kojom je sklopila ugovor, a ne TI BiH. Elektroprivreda je na ovaj način bez ikakvog uporišta odbila primijeniti Zakon, uputivši TI BiH  na privatnu firmu, koja nema nikave obaveze po Zakonu o slobodi pristupa informacijama. 
Očigledno je da se praksa tajnosti i netransparentnosti pri javnom ugovaranju nastavlja, a dosadašnje iskustvo pokazalo je da kada javne insitucije nisu spremne da postupe po zakonu i učine informacije javno dostupnim, razlog obično leži u činjenici da su kršeni i drugi zakoni osim Zakona o slobodi pristupa informacijama. TI BiH će iskoristiti sva pravna sredstva i insistirati na objavljivanju ovog ugovora, kako bi se utvrdila zakonitost samog ugovora, te kako bi javnost mogla biti informisana o tome šta sam ugovor podrazumijeva. 
